
■ PLAID PER LA DUMENGIA

Temps sa ins buc anflar
DA FELIX MEIER, LUVEN

Jesus gi: «Ni tgei dunna che ha
diesch muneidas e piarda ina da

quellas, envida buc ina cazzola e
scua la casa ed enquera cun pre-
mura, tochen ch’ella anfla? E cura
ch’ella ha anflau, cloma ella sias
amitgas e vischinas e gi: ‘Selegrei
cun mei, pertgei jeu hai anflau la
muneida che jeu vevel pers’.»
(Lc. 15, 8–9)

Cheu enquera ina dunna. Bien.
Con savens encurin nus? Fa-

gein forsa in teater sche nus vein
pers zatgei en nies bien uorden.
Ni magliein grettas sche zatgei che
vess bein dad esser cheu ei buca
pli cheu. E tut quei: Quei encurir
– e buc anflar, quei magliar grettas
e sevilar – tut quei drova siu
temps.

Etemps, tiu temps ella veta sin
quei mund – quei ei ussa za-

tgei che ti sas buca pli anflar sch’el
ei vargaus, gie forsa schizun pers.
Ei ha negin senn d’empruar d’en-
curir il temps da tia veta, quei
temps che s’auda a ti, sch’el ei ina-
ga svanius. E quella dunna enque-
ra in da sias 10 muneidas ch’ella
veva pers. Con gitg? Sch’ella ha
aschi in plascher suenter haver an-
flau ellas, ch’ella cloma ensemen
tut sias amitgas, savein nus s’ima-
ginar che quei era buca mo ina
caussa da tschun minutas.

Echeu eisi era la damonda per
mei e per tei: Per tgeininas

caussas duvrein nus nies temps
senza mirar sin el? Ed essan con-
centrai sulettamein sigl encurir da
quei che nus vein pers, ni da quei
che nus manegiein che nus stop-

pien aunc ver ni contonscher? Ed
il temps che nus duvrein, gie tarti-
gnein, emporta nuot… Mo forsa
vein nus lu suenter era in grond
plascher sche nus vein anflau quei
– ed ei era forsa sulettamein ina
piculezza.

Ils raps han gie quella fascina-
ziun. Ei vegn adina endamen a

mi cheu quei anteriur cassier d’ina
pleiv che ha saviu raquintar aunc
suenter onns e decennis da quei
plevon che hagi telefonau ad el
pervia da 25 raps che el vevi pagau
memia pauc ad el. Il plevon veva
fatg siu priedi en quella pleiv, tar-
mess siu quen, ed il cassier ha pa-
gau o 25 raps memia pauc. Ussa,
vus essas forsa buca plevon: Vesses
vus reclamau ni buc? Astg’ins re-
clamar tier aschi’ina summa, ni
sto ins schar esser la caussa?

Ed igl uffeci da taglia: Recla-
mass el buca sche ti pagasses

25 raps memia pauc. Sche lu,
pertgei duessas ti sco privat buca
mirar sin in exact quen?

Dall’autra vart: Telefonar per-
via da quei tec, forsa scriver

brevs pervia da quella pintga sum-
ma – cuosta quei buca pli bia? Era
temps. Temps che ti savesses du-
vrar per meglieras caussas… Tiu
temps da tia veta che vegn maina
pli anavos!

Per tgei eis ti promts d’encurir e
duvrar tiu temps limitau dalla

veta? Sefas en co tiu temps da veta
varga vi? E: Miras tier cun apatia,
ni tristezia ni desperaziun? Ni:
Drovas tiu temps per anflar il cu-
steivel, quei ch’ei propi caussa da
tiu cor?

Diversitad en il guaud
Il Grischun s’engascha en moda exemplarica

■ (cp) L’uffizi forestal prenda l’onn in-
ternaziunal da la biodiversitad, pro-
clamà da l’ONU, sco chaschun per de-
mussar, co ch’i vegnan realisadas me-
siras per promover la biodiversitad en
il guaud. A l’orientaziun da las medias
dals 24 da zercladur 2010 vegn declera-
da la tgira dals spazis da viver da las gia-
glinas taus a maun da l’exempel dal ter-
ritori Stretg en vischinanza da las vi-
schnancas da Laax e Flem.

Questas mesiras han d’ina vart la fina-
mira da mantegnair il spazi da viver da la
giaglina taus che vala sco spezia d’utschels
periclitada. Da l’autra vart è quest tip da
guaud spezial cun sias pretensiuns varia-
das er in simbol per blers tips da guaud da
muntogna. Uschia servan las stentas per
tgirar ils spazis da viver da las giaglinas
taus er a las numerusas autras spezias da
plantas e d’animals dal guaud da munto-
gna.

La biodiversitad simbolisescha la di-
versitad natirala. Latiers tutgan spazis da
viver intacts, la ritgezza da spezias sco er
l’amplezza genetica entaifer las singulas
spezias. En il guaud grischun vegnan ils
interess da la biodiversitad tractads tut-
tina sco autras funcziuns dal guaud sco
per exempel la producziun da laina u la
protecziun cunter privels da la natira.
Grazia a la cultivaziun dal guaud plani-
sada cun quità ed en moda prospectiva
va l’utilisaziun da laina a pèr cun las me-
siras a favur da la biodiversitad. Quai sa
mussa en spezial tar la tgira da spazis da
viver per la giaglina taus periclitada.
Quasi 40% da l’effectiv svizzer da que-
sta spezia d’utschels vivan en il chantun
Grischun. Perquai sustegna l’uffizi
forestal dal Grischun projects per me-
glierar il spazi da viver da questa spezia
en il rom dal program per promover la
biodiversitad.

Selvicultura natirala
Spezialmain effectiva per mantegnair la
biodiversitad è la decisiun dal servetsch
forestal per metodas natiralas per cultivar
il guaud. Questas metodas vegnan appli-
tgadas en la gronda part dal chantun Gri-
schun. La selvicultura natirala collia l’uti-
lisaziun dal guaud cun ils interess da la
protecziun da la natira. Caracteristicas èn
las lavurs cun las spezias da plantas loca-
las, la renovaziun dals effectivs dal guaud
cun agid da la regiuvinaziun natirala (quai
vul dir per regla senza plantaziuns), il
tractament cun quità da spezias da plan-
tas raras, er sch’ellas n’èn betg impurtan-
tas economicamain, ed il laschar enavos
laina morta en il guaud.

La planisaziun per il svilup dal guaud
ch’è vegnida introducida en il rom da la
revisiun totala da la lescha chantunala
davart il guaud l’onn 1996 ha chaschu-
nà che las pretensiuns al guaud èn vegni-
das resguardadas en moda sistematica en
l’entir territori chantunal. Ultra da l’ef-
fect da protecziun cunter privels da la na-
tira, da la producziun da laina, dal turis-
sem, da l’agricultura e da la chatscha
cumpiglian questas pretensiuns er la pro-
tecziun da la natira e da la cuntrada. Cir-
ca in onn avant la terminaziun da la pla-
nisaziun per il svilup dal guaud ch’è ve-
gnida realisada en las regiuns, dispona il
chantun Grischun d’in program equili-
brà per promover la biodiversitad en il
guaud. Da princip pon vegnir differen-
ziads dus tips da mesiras:
– promoziun en il rom da surfatschas che
vegnan designadas explicitamain sco sur-
fatschas da prioritad natirala;
– promoziun secundara en il rom da me-
siras ch’èn en emprima lingia drizzadas
ad autras finamiras che a la protecziun da
la natira; la tgira dal guaud da protec-
ziun, l’utilisaziun da la laina e la promo-

ziun da la biodiversitad sa laschan savens
cumbinar fitg bain ina cun l’autra.

Endrizzà 15 reservats
da guaud natiral

Ina part da las surfatschas da prioritad
natirala han la finamira da garantir il svi-
lup natiral dal guaud. En questas surfat-
schas che vegnan numnadas «reservats da
guaud natiral» vegni desistì tant da l’uti-
lisaziun forestala sco er da l’eventuala
utilisaziun agricula. En ils ultims 4 onns
èn vegnids endrizzads en il Grischun 15
reservats da guaud natiral cun ina surfat-
scha totala da bundant 3200 hectaras.

Main enconuschentas fin ussa èn las
activitads en connex cun l’autra part da
las surfatschas da prioritad natirala. En
questas surfatschas vegnan promovidas
tschertas valurs natiralas cun agid da me-
siras sistematicas. I sa tracta en spezial da:
– mantegnair guauds da lareschs;
– revalitar e mantegnair guauds da cha-
stagners en las vals dal sid;
– promover guauds da ruvers sco er spe-
zias da plantas raras, sco p. ex. taisch e
fritga selvadia;
– revalitar urs dal guaud;
– tgirar spazis da viver da giaglinas taus.

Exequidas vegnan questas mesiras tras
ils manaschis forestals locals. La confede-
raziun ed il chantun sa participeschan als
custs en la dimensiun da 70%. Dapi
l’onn 2008 fan las mesiras per promover
la biodiversitad part da la cunvegna da
program «Biodiversitad en il guaud»
tranter la confederaziun ed il chantun
Grischun. En quella èn fixads la dimen-
siun da las mesiras sco er il sustegn finan-
zial tras la confederaziun. Per l’onn 2010
stattan a disposiziun meds finanzials fe-
derals e chantunals da totalmain
2 285 000 francs per la biodiversitad dal
guaud.

Il guaud ed ils lais sin
intschess da Flem han
ina gronda impurtanza
sco spazis da recuvrada.

Ospital chantunal a Cuira cun pitschen gudogn
■ (rtr) L’ospital chantunal dal Grischun
ha cuntanschì in surpli d’entradas da
600 000 francs, quai tar ina svieuta da
radund 230 milliuns francs. Sco quai che
l’ospital chantunal ha communitgà sajan
quellas cifras sco er il dumber da pazients
restads sumegliants a quels da l’onn pas-
sà. Il project grond, la sanaziun, restau-

raziun ed il schlargiament da l’ospital per
radund 250 milliuns francs saja en la fa-
sa finala. Il fanadur duess cumenzar il
proceder per il plan da quartier. Plina-
vant duessan vegnir inoltradas emprimas
dumondas per bajegiar. Il chantun pre-
tenda mesiras en connex cun la mancan-
za da persunal.

